
Innleiing 
Stortinget innført nytt inntektssystem for kommunane frå år 2025. Solund kommune var ein av dei 
største taparane i det nye systemet fordi vi blir trekt for gode havbruksinntekter. Årets budsjett- og 
økonomiplanprosess illustrerer godt utfordringane med økonomiplanlegging i Solund kommune. For 
på den eine sida kom vi særs dårleg ut av Statsbudsjettet 15. oktober 2025, med berre 698.000,- 
auke i frie midlar. Samstundes kom det nyheiter frå Havbruksfondet før budsjettet vart levert som 
tilseier at Solund kommune kan forvente 2.400.000,- i auka inntekter årleg frå Havbruksfondet. 

 

Solund kommune må altså klare ein balansegang der staten gir med eine handa og tek med den 
andre, samstundes som drifta skal tilpassast underliggande demografiendringar. 2026 vert også eit år 
der ein må handtere at også andre inntekter vert lågare. Den statlege delen av NAV, Vestland 
fylkeskommune og Kystverket gjer alle endringar på avtalar med Solund kommune som gjer at 
Solund kommune i sum vil miste 1.450.000,- i året i framtida. 

 

Men alle desse endringane skjer i ein periode der Solund kommune har ein solid økonomi takka være 
Havbruksinntekter, og mange av endringane skuldast også desse ekstraordinære inntektene. I dette 
farvatnet med både moglegheiter og utfordringar skal kommuneøkonomien navigerast, og det er 
både sant at ein kan spara seg til fant og at ein ikkje treng å være fattig for å ha dårleg råd. 

 

I tillegg til å tilpasse kommuneøkonomien dei store endringane ynskjer kommunedirektøren også å 
lage ein økonomiplan som får ned lånegraden til Solund kommune. Ein stilling kan alltids opprettast 
eller inndragast, men den einaste måten å bli kvitt gjelda til kommunen på er å betale den ned. Ved 
inngangen til økonomiplanperioden har Solund kommune 190.295.000,- i gjeld, over 250.000,- per 
innbyggjar. Fylgjer ein økonomiplanen er gjelda nede i 157.317.000,- ved utgangen av 
økonomiplanperioden. Det er ein reduksjon på heile 17,3 %, men der mykje av jobben vert gjort i 
2028. 

  



Finansielle måltal 
Kommunelova § 14-2, bokstav c. slår fast at kommunestyre skal vedta finansielle måltal for utviklinga 
av økonomien i kommune. For 2025 har Solund kommune vedteke fylgjande langsiktige mål: 

- Netto lånegjeld på 70 % av dei frie inntektene, justert for auksjonsinntekter, 171 % i 2025 
- Netto driftsresultat på minimum 1,75 % i snitt for økonomiplanperioden, - 13,7 % i 2025 
- Disposisjonsfond på 15 % av dei frie inntektene, justert for auksjonsinntekter, 10 % i 2025 
- Bruk av inntekter får Havbruksfondet på ikkje meir enn produksjonsavgifta og 

auksjonsinntekter tilsvarande distriktstilskot Sør-Noreg, justert for INGAR, 7.514.000,- i 2025 

 

Inntektene frå Havbruksfondet varierer mykje frå år til år i avhengig av om det vert gjennomført 
auksjonar eller ikkje. Måltala er difor langsiktige og tek høgde for at resultata til Solund kommune 
svingar i tak med auksjonane, og dei vedtekne måla er justert for auksjonsinntekter der det lar seg 
gjere. I sin vurdering av Solund sitt budsjett for 2025 påpeiker statsforvaltaren at 70 % er eit 
ambisiøst mål for lånegrad når ein held utanfor auksjonsinninntektene. 

 
Solund kommune har i dag lånegjeld på 190.000.000,-. Om ein reknar med auksjonsinntektene synar 
70 % ein lånegjeld på om lag 87.000.000,- med det utan auksjonsinntektene er om lag 74.000.000,-. 
Målet vert i alle tilfelle ikkje nådd i økonomiplanperioden, og noko av det viktigaste Solund kommune 
kan gjere for å sikre ein sunn økonomi uavhengig av framtidige Havbruksinntekter er uansett å få ned 
lånegraden då ein solid innsats mot gjelda på sikt vil redusere finanskostnadane og frigje midlar. 

  

Kommunedirektøren er likevel tilbøyeleg til å rekne med auksjonsinntektene i måltalet for gjeld med 
tanke på at det er eit langsiktig mål der det lite å seie i fyste omgang og fordi det gjev ei likare måte å 
rekne på som gjer det enklare for Solund å samanlikne seg med andre kommunar. 

 

Solund kommune omstiller seg framleis omlegginga av inntektssystemet i år og må finne ein god 
balanse mellom det som er realistisk å få til på kort sikt med det som er ynskjeleg i eit lenger 
perspektiv. Solund kommune kjem dårleg ut av nytt inntektssystemet og statsbudsjettet 2025 fordi 
ein har særs høge Havbruksinntekter og har i utgangspunktet framleis ein solid økonomi med eit 
stort handlingsrom. Samstundes er demografien utfordrande og dei gode inntektene kommunen har 
i dag kan ikkje bli ein kvilepute for naudsynt omstilling. Kommunedirektøren tilrår difor fylgjande 
måltal: 

  



Inntekter 
For 2026 forventar kommunedirektøren at Solund kommune kjem til å få frie inntekter på til saman 
144.267.000,-. Dette er opp frå 112.393.000,- i endeleg budsjett 2025. Auka skuldast i all hovudsak at 
det vil bli gjennomført auksjonar i Havbruksfondet i 2026. Inntektene får desse auksjonane vert 
fordelt til kommunane som har lagt til rette for havbruk rundt om kring i landet. Solund sin lut er 
forventa å bli 47.000.000,-. Opp frå 15.400.000,- i 2025. Statsbudsjettet utgjorde for Solund 
kommune sin del berre ein auke på 698.000,- (før forhandlingane på Stortinget), medan løns- og 
prisveksten åleine vil koste Solund 3.733.000,-. 

 

Mykje av grunnen til den låge veksten i inntekter i samband med Statsbudsjettet er nettopp dei høge 
havbruksinntektene. Frå og med 2025 vart det innført nytt inntektssystem for kommunane, der 
Solund kommune var ein av dei største taparane. Det skuldast at Stortinget innførte ein 
inntektsgrense for distriktstilskot Sør-Noreg der kommunar med meir enn 140 % av 
landsgjennomsnittet i inntekter, inkludert inntekter frå mellom anna Havbruk, ikkje lenger mottek 
distriktstilskot Sør Noreg. Det er eit nedtrekk som for 2026 utgjer 3.768.000,- då 
inntektsgarantiordninga INGAR gjer at trekket vert fasa inn over fleire år. Det står også att 
3.264.000,- å fase inn over dei komande åra, slik at det er lenge til Solund kommune kjem til å 
komme godt ut av statsbudsjettet. 

 

I 2026 mister Solund kommune også ordinært skjønstilskot frå Statsforvaltaren. Dette er midlar 
Statsforvaltaren fordeler kvart år for å justere for særskilte høve som ikkje vert fanga opp av 
inntektssystemet. I 2025 utgjorde ordinært skjønstilskot 1.300.000,- for Solund kommune. I 
grunngjevinga si konkluderer Statsforvaltaren med fylgjande når det gjeld Solund kommune: «På 
bakgrunn av høge frie inntekter vert det ikkje gitt skjønsmidlar i 2026.». 

(Figuren synar fordelinga av Solund kommune sine inntekter i 2026) 

 

Rammetilskot - 41 % Skatt og inntektsutjamning - 24 % Havbruksfond - 33 %

Andre generelle statstilskot - 0,44 % Eigedomsskatt - 1,25 % Integreringstilskot - 1,04 %



Sjølv om Solund kommune kom dårleg ut av statsbudsjettet for 2026 har kommunen framleis ein 
solid økonomi med eit stort handlingsrom. Kommunedirektøren foreslo difor at ein i arbeidet med 
budsjettet og økonomiplanen skulle kompenserer bortfall av inntekter som skuldast høge 
havbruksinntekter med havbruksinntekter, samstundes om nedtrekk som skuldast 
demografiendringar skulle takast i drifta. Dette gav formannskapet si tilslutning til i F-sak 072/25. 

 

Medan administrasjonen arbeida med budsjett og økonomiplanen vart også utbetalingane frå 
Havbruksfondet i 2025 kjende. Samla sett vart det 15.400.000,- for Solund kommune, 2.400.000,- 
meir ein det som opphavleg vart budsjettert. Heile auken var knytt til produksjonsavgifta og kan 
forventast å kome årleg framover. Kommunedirektøren kjem til å tilrå at denne auken vert 
innarbeida i budsjettet for 2025 også i ein eige budsjettjusteringssak. 

 
Under presenterer kommunedirektøren dei forventa inntekter i dei ulike kategoriane for heile 
økonomiplanperioden med utfyllande kommentarar. 

 

Rammetilskot frå staten 

 

(Tabellen synar forventa rammetilskot gjennom heile økonomiplanperioden) 

 

Kommunedirektøren legg til grunn same demografisamansetning som i dag både på inntekts- og 
utgiftssida gjennom heile økonomiplanperioden, og tala er difor stort sett like for perioden. Det vert 
berre lagt opp til mindre endringar i inntektsgarantiordninga INGAR. 

 

Innbyggjartilskot 

Den største inntektskjelda til Solund kommune er rammetilskotet frå staten. Desse er i stor grad 
knytt til demografi og er grunnen til at folketal er så vesentleg når ein ser på kommuneøkonomien. 
For å gje kommunane føreseielege rammer er det befolkningssamansetninga per 1. juli året før som 
bestemmer kor mykje ein kommune får i rammetilskot. Folketalet 1. juli 2025 er difor førande for kor 
mykje Solund kommune får i innbyggjartilskot i 2026. Frå 2025 til 2026 har folketalet auka med tre 
personar til 744. 

 

Folketalet ligg til grunn for innbyggjartilskotet. Dette er eit flatt tilskot alle kommunar får per 
innbyggjar, som i 2026 er på 34.263,- per innbyggjar. For Solund kommune sine del vert det då 
25.491.672,-. 



 

(Tabellen synar utviklinga i folketal dei siste 10 åra) 

 

Utgiftsutjamning 

Men det er ikkje berre folketalet åleine som er styrande for rammetilskotet. Utgiftsutjamninga 
bereknar kommunane sine utgifter på bakgrunn av demografi. Her ser ein på alt frå 
alderssamansetning til ganske sensitive kategoriar knytt til helse og inntekt. Då enkelte av dei 
sensitive kategoriane gjeld få personar i Solund kan det fort bli synleg kven det gjeld. 
Kommunedirektøren går difor ikkje nærare inn på alle tala i budsjettdokumentet, men under fylgjer 
oversikten over utgiftsbehovet som fylgjer av alderssamansetninga aleine. Endringane er også målt 
mot landsgjennomsnittet, så små utslag i Solund kan bli større viss landsgjennomsnittet har utslag i 
den andre retninga.  

 

 

 

Til saman tilseier demografien at Solund kommune er 48,83 % dyrare å drifte enn ein 
gjennomsnittskommune. Dette er ned frå 51,31 % i fjor. Her er det særleg eit trekk for aldersgruppa 
1-5 år som er drivande. Staten legg til grunn at kommunane tek denne demografitilpassinga 



fortløpande, men i verkelegheita tek slik tilpassing litt tid. Solund kommune har berre ein av alle 
tenestene og har få strukturgrep å gjere. Samstundes kan svingingane frå år til år gjere at ein det eine 
året må seie nokon opp og det neste året må tilsetje att. Det er heller ingen direkte samanheng 
mellom demografikategoriane og dei ulike tenestene. Eksempelet frå i år er i grunn godt der 1-5 i 
stor grad høyrer til barnehagen, men det gjer også det fyste halvåret for det året ein fyller 6. Barn i 
aldersgruppa 1-5 mottek også andre tenester enn barnehage, som til dømes frå helsestasjonen. 

 

Kommunedirektøren tilrår difor at endringar som fylgjer av demografi vert innarbeida i løpet av 
økonomiplanperioden. Då vert det også mogleg å ta kutt i samband med naturlege avgangar. I 
kommunedirektøren sitt framlegg til økonomiplan er det 2 tilpassingar til demografi som vert gjort. 
Eit allereie vedteke kutt på 300.000,- på skulen vert gjennomført, og eit nytt kutt på 500.000,- i år 
2026 og 250.000,- i 2027 vert lagt på barnehagen. Det er også lagt opp til overlapp av stillingar på 
enkelte tenester, men dette vert trekt ut att i løpet av økonomiplanperioden. 

 

INGAR og særskilte fordelingar 

Under rammetilskot frå staten fekk Solund kommune tidlegare også distriktstilskot Sør-Noreg og 
skjønnstilskot frå Statsforvaltaren. For 2026 hadde dette til saman utgjort 8.332.000,-, men grunna 
høge havbruksinntekter fell desse inntektene bort. Bortfallet av distriktstilskot Sør-Noreg vert 
kompensert av inntektsgarantiordninga (INGAR) og fasast inn over ein årrekke. I 2026 utgjer INGAR 
3.264.000,- slik at det faktiske trekket Solund kommune får grunna høge havbruksinntekter er på 
5.068.000,- i 2026. Det er som sagt også verdt å merke seg at desse 3.264.000,- vert fasta ut dei 
neste åra, og at Solund kommune neppe kjem godt ut statsbudsjettet på lang tid. 

 

Særskilte fordelingar er ulike spesialordningar og øyremerka tilskot. Her er det ingenting nytt av året, 
og samla sett utgjer det 111.000,- for Solund kommune. 

  



Demografi og framtidige inntekter 

Framtidig demografiutvikling har også mykje å seie for inntektene til Solund kommune. Tabellane 
under synar forskjellen på folketalsutvikling frå hovudalternativet i SSB sin befolkningsframskriving 
og ein befolkningsframskriving der ein legg til grunn 3-4 fødde og ingen til- eller fråflytting i 
aldersgruppa 0-15. Den siste grafen er heimesnekra og på ingen måte ein form for vitskap, men 
forskjellen i grafane illustrerer godt kvifor demografi er viktig for kommuneøkonomien. For legg ein 
til grunn SSB og sin graf og KS sine modellar vil Solund kommune få 7.459.000,- meir frå staten i 2035 
enn i dag for å dekke auka demografikostnader. Men legg ein til grunn den andre grafen mister 
Solund kommune 1.718.000,- for same tidsperiode. Auken til Pleie og omsorg er ganske jamn på 
mellom 3.000.000,- og 4.000.000,- for begge modellane, men forskjellen ligg i hovudsak om ein får 
3.700.000,- eller mister 5.900.000,- til aldersgruppa 0-15. 

 

(Tabellane synar folketalsutviklinga i Solund under ulike føresetnader) 

Demografi: SSB - MMMM

Demografi: 3-4 fødde
Ingen til- eller fråflytting0-15



I grafane over ligg heile endringane i aldersgruppa 0-15 år, som er ein dyr (og godt kompensert) 
aldersgruppe. Det er difor lett å sjå for seg ein liknande graf med vesentleg mindre økonomisk effekt. 
Poenget er uansett å illustrere viktigheita av demografiutviklinga for Solund kommune sin økonomi, 
og mykje av arbeidet i drifta framover vil handle om å tilpasse seg demografiendringane. Samstundes 
er det viktig å satse på tiltak som kan påverke demografien i ynskja retning. 

 

Skatt og inntektsutjamning 

 

(Tabellen synar forventa skatt- og inntektsutjamning gjennom heile økonomiplanperioden) 

 

Det er budsjettert med 38.618.000,- i skatteinntekter, noko som gjer at Solund kommune må betale 
3.963.000,- til inntektsutjamning. Fordi skattegrunnlaget er veldig ulikt mellom kommunane er det 
laga eit system for å utjamne skatteinntektene på landsbasis der kommunar med meir enn 100 % av 
landsgjennomsnittet behelder 38 % av skatteinntektene, og betaler 62 % inn for å kompensere 
kommunar med svakare skattegrunnlag. Så langt i 2025 ligg Solund kommune på 111 % av 
landsgjennomsnittet. 

 

(Illustrasjon av inntektsutjamning frå kommunal og distriktsdepartementet) 

 

I fjor var det knytt ein del usikkerheit til skatteinntektene i 2025 og ein var i utgangspunktet forsiktige 
i budsjetteringa. Året så langt har vist gode skatteinntekter og kommunestyret auka budsjettet med 
3.805.000,-. Det utgjer ein vekst på 11,5 % og er 0,8 % betre enn veksten på landsbasis. Diskusjonane 



kring formuesskatt i valkampen gjer også at skatteetaten har delt ein del data kring formuesskatt 
som tilseier at den høge skatteinngangen til Solund kommune ikkje skuldast ekstraordinære høve 
som sal, utbytte osb. skattlagt via formuesskatten. 

 

Budsjettjusteringa medførte ein auke i skatteinntektene på 11,5 % får 2024 til 2025, noko som er 0,8 
% betre enn landsgjennomsnittet. Det er framleis usikkert om Solund kommune når dei budsjetterte 
tala for 2025 då desember er ein særs lite føreseieleg skattemånad. Men kommunedirektøren er 
trygg på at ein kan forvente ein auke i skatteinntektene også i 2026. KS forventar ein vekst på 5,6 %, 
så grunna usikkerheita kring 2025 tala tilrår kommunedirektøren ein vekst på 5 % for å behalde ein 
liten buffer. 

 

At Solund kommune har over 100 % av landsgjennomsnittet i skatteinntekter gjev også ein buffer då 
eventuell feilbudsjettering på skatt gjev lågare inntektsutjamning slik at ein eventuelt berre bommar 
med 38 øre per krone feilbudsjettert. 

  



Inntekter frå Havbruksfondet 

 

(Tabellen synar forventa inntekter frå Havbruksfondet gjennom heile økonomiplanperioden) 

 

Som vertskommune for havbruk får Solund kommune inntekter frå Havbruksfondet. Fondet vart 
oppretta av Stortinget i 2015 og hadde fyste utbetaling i 2017. For 2026 tilrår kommunedirektøren å 
budsjettert med 47.000.000,- i inntekter frå Havbruksfondet, 10.400.000,- i produksjonsavgift og 
36.600.000,- frå auksjonane. Samla for økonomiplanperioden er talet 114.800.000,- og utgjer 23 % av 
dei overordna inntektene til Solund kommune.  

 

Inntektene frå Havbruksfondet er delt mellom produksjonsavgift og auksjonsinntekter. 
Produksjonsavgifta kjem årleg og er rimeleg sikre inntekter som kjem så lenge det går fisk i merdane 
langs kysten. For alle åra i økonomiplanperioden er det budsjettert med 10.400.000,- i inntekter frå 
produksjonsavgifta, som er det beløpet som vart utbetalt i 2025. 

 

Dei resterande midlane kjem som utbetalingar etter auksjonane. Annakvart år auksjonerer Nærings- 
og fiskeridepartementet bort produksjonskapasitet til havbruksnæringa, og inntekta vert delt mellom 
staten og dei kommunane og fylkeskommunane som er vertskap for havbruk. Uavhengig av kor den 
auksjonerte produksjonskapasiteten ligg. Dette har gjeve Solund kommune store inntekter dei siste 
åra, og på kort sikt er også dette trygge inntekter. 

 

 

(Figuren synar inntekter i tusen kroner frå Havbruksfondet frå 2017 og ut heile økonomiplanperioden, med gjennomsnitt dei 
siste 2 åra som stipla linje) 

Men produksjonskapasiteten kan ikkje vekse for evig, og på eit eller anna tidspunkt vil 
auksjonsinntektene minke og Solund kommune må planlegge med dette i tankane. Samstundes er 
det desse ekstraordinære inntektene som gjer at distriktstilskot Sør-Noreg fell bort. Dette 
inntektstapet vil vokse etter kvart som INGAR fasast ut, men her ligg det også ein “fallskjerm” viss 
auksjonsinntektene fell bort på sikt. I juni 2025 inngjekk også partia Arbeidarpartiet, Høgre, 
Senterpartiet, Framstegspartiet, Sosialistisk Venstreparti og Venstre eit breitt forlik i Stortinget om 
Havbruksmeldinga. Der vart det mellom anna vedteke at «Havbruksfondet skal videreføres og 
videreutvikles for å sikre og opprettholde forutsigbare og stabile inntekter til vertskommuner og 
lokalsamfunn.», og det er lov å håpe at det vil kome trygge og stabile inntekter frå Havbruksfondet 
også viss nivået på auksjonane vert redusert i framtida. 

 

Kommunedirektøren tilrår difor at ein på sikte ikkje nyttar meire havbruksmidlar i drifta enn det som 
stammer frå produksjonsavgifta, og auksjonsinntekter tilsvarande andre inntekter som er trekt 
grunna høge havbruksinntekter. Overskytande auksjonsinntekter bør nyttast til nedbetaling av gjeld 
og investeringar. For 2026 er samla bruk av auksjonsinntektene på 11.506.000,- der 5.068.00,- skal 
dekke bortfall av andre inntekter. Per i dag ser det ut som ein skal nå målet rundt 2030 og 2026 er 
506.000,- nærare målet enn i opphaveleg budsjett 2025. I endeleg budsjett for 2025 kjem ein ut med 
ein fondsbruk på 5.932.000,- utover produksjonsavgift og kompensasjon av utgifter som fell bort 
grunna Havbruksinntekter, men det skuldast at betalingane frå Havbruksfondet vart høgare enn 
budsjettert i 2025 og mesteparten av det vert foreslått satt av på fond. 

 

Integreringstilskot 

 

(Tabellen synar forventa integreringstilskot gjennom heile økonomiplanperioden) 

 

Ingen flyktningar vart busett i Solund kommune i 2025, men det er 18 busett frå tidlegare år. Både 
inntektssida og utgiftssida vert budsjettert ut ifrå desse og ein legg då til grunn 1.776.000,- i inntekter 
for 2026. 

 

Kommunedirektøren har lagt fram sak om å busetje 10 flyktningar i 2026 på bakgrunn av oppmoding 
frå IMDi. Vert dette vedteke og gjennomført vil både utgiftene og inntektene auke, og det vil bli 
handtert i budsjettjusteringssaker gjennom året.  

  



Eigedomsskatt 

 

(Tabellen synar forventa eigedomsskatt gjennom heile økonomiplanperioden) 

 

Kommunestyre skriv ut eigedomsskatten kvart år i samband med handsaminga av budsjettet og 
økonomiplan. Solund kommune har eigedomsskatt på faste eigedommar, men ikkje verk, bruk eller 
anna næringseigedom. For 2026 er det budsjettert med 1.800.000,- i inntekter frå eigedomsskatten. 
Satsen er per i dag på 2 promille, halvparten av det maksimalt tillata. Såleis kunne budsjettposten 
vore 1.800.000,- høgare enn den er i dag. I tillegg hadde det vore mykje å hente ved å skattlegge 
næringseigedommar. 

 

Det fylgjer av eigedomsskattelova § 8 A-3, 2. ledd, 2. punktum at det skal vere ei allmenn taksering i 
kommunen kvart tiande år. Takseringa i Solund kommune er frå 2013, med verknad frå 2014, så det 
skulle vore gjennomførast allmenn taksering i 2023 med verknad for 2024. Kommunestyre valde i 
staden å gjennomføre ein kontorjustering av taksten i staden for. Alle eigedommar med taksten satt 
av eigedomsskattenemnda vart justert med 10 %. Kommunedirektøren tilrår å gjere tilsvarande i for 
2026. Her er det verdt å merke seg at av eigedomsskattelov § 8 A-2, 1. ledd fylgjer at takstnivået ikkje 
kan overstige omsetningsnivå for eigedommen. Dette gjev ein sikkerheitsventil for å, etter klage, 
fange opp eventuelle eigedommar som har falt i verdi grunna forfall.  

 

Det er også verdt å merke seg at kontorjustering berre får verknad for eigendommane der takst frå 
sakkunnig takstnemnd vert nytta for utskriving av eigedomsskatt. Dei fleste bustader får 
eigedomsskatten satt ut ifrå den verdien som er meldt til Skatteetaten. 

 

På sikt bør ein vurdere om ny allmenn retaksering skal gjennomførast. Dataprogramma som nyttast 
til eigedomsskatten og andre kommunale gebyr er overmodent for å oppgraderast og leverandør har 
meldt at deler av dei ikkje lenger vil bli haldt ved like frå 2027. Det er planar om å sjå på 
oppgraderingar i lag med dei andre kommunane i SySIKT i løpet av 2026, og nye og betre datasystem 
vil truleg lette administrasjonen av eigedomsskatt dei komande åra. 

 

Andre generelle statstilskot 

 

(Tabellen synar andre generelle statstilskot gjennom heile økonomiplanperioden) 

 

Generelle statstilskot er for Solund i praksis ulike rentekompensasjonsordningar. Og er for 2026 
forventa gje å til saman 640.000,- i inntekter til Solund kommune. 



Finansinntekter og -utgifter 

 

(Tabellen synar finansinntekter og -utgifter gjennom heile økonomiplanperioden) 

 

Renter og avdrag 

Finansutgiftene og inntektene er netto budsjettert med 15.394.000,- i utgifter for 2026. 5.000.000,- 
av dei er ekstraordinære avdrag for å få ned lånegraden. Utgiftene til renter vert på 9.008,- og ein 
forventar 1.100.000,- i renteinntekter. Utgiftssida er eit trygt estimat der ein legg her til grunn 
kommunalbanken sine rentebaner.  

 

Kommunedirektøren har lagt opp til ein del ekstraordinære avdrag gjennom økonomiplanperioden. 
Fyst og fremst i auksjonsåra då løyvinga også er ein buffer mot usikre auksjonsinntekter. Men etter at 
det kom auka produksjonsavgift i 2025 tilrår kommunedirektøren også årlege avdrag utover 
eksisterande nedbetalingsplan. Dette gjev også ein effekt på rentekostnadane med om lag 22.000,- i 
året for kvar nedbetalt 1.000.000,-. 

 

Utbytte 

Der ligg også inne 2.650.000,- i utbytte frå Eviny og 1.100.000,- i utbytte frå SF Holding. Utbytte frå 
Eviny tek utgangspunkt i signal i frå eigarmøtet til Eviny i november 2025 om at ein kan forvente 
utbetalingar same nivå som i 2025, og vel så det. Kommunedirektøren har difor budsjettert med 
2025 nivå justert med kommunal deflator. SF Holding er eit holdingselskap som eiger aksjar i Sogn og 
Fjordane Energi. Talet for utbytte frå SF Holding i 2026 baserer seg difor på utbytte frå Sogn og 
Fjordane Energi i 2025 og er kjent. Utbytte frå SF Holding ligg så lågt at kommunedirektøren legg til 
grunn at det kjem til å vekse i økonomiplanperioden.  

  



Gjeldsutvikling 

(Tabellen synar utviklinga i gjelda til Solund kommune sidan 2016 og ut økonomiplanperioden) 

 

Finanskostnadane er ein konsekvens av Solund kommune sin høge lånegrad og i samband med ein 
del større investeringar som omsorgsbustadane og ny skule med bibliotek har gjelda til Solund 
kommune vokse med mykje dei siste åra. Gjelda er eit av område der ein målretta innsats kan være 
med å bygge buffer til ein dag der ein eventuelt står med lågare Havbruksinntekter enn i dag. Og det 
er også den måleindikatoren der Solund kommune i dag er lengst i frå anbefalt og ynskja nivå. 

 

Dei høge Havbruksinntektene gjev høve til å gjere store inngrep i gjelda gjennom å fondsfinansiere 
investeringar og å nytte fondsmidlar til nedbetaling av gjeld. Samstundes må framtidige investeringar 
haldast på eit slikt nivå at målet om nedbetaling av gjeld lar seg gjennomføre. 

 

Med kommunedirektøren sitt framlegg til budsjett og økonomiplan ser samla lånegjelda slik ut 
gjennom økonomiplanperioden: 

Bruk av- og avsetnader til fond 

 

(Tabellen synar bruk og avsetnader til fond gjennom heile økonomiplanperioden) 

 

Budsjettet vert balansert med bruk og avsetnader mot disposisjonsfondet. Her ligg også 
kommunestyre sitt handlingsrom, både for 2026 og på lang sikt. Reglane for stryking i årsavslutninga 
gjer at det også i praksis er her årsrekneskapen vert balansert. 

 

Dei varierande inntektene frå Havbruksfondet gjer at også bruk og avsetnad av fond svingar mykje 
mellom år med og utan auksjonar. Den ekstraordinære nedbetalinga av lån gjer desse svingingane 
mindre enn dei elles ville vore. I utgangspunktet skulle ein ynskje at ein satt av meir i auksjonsåra enn 
ein nytta i åra utan auksjonsinntekter, og justert for dei ekstraordinære avdraga gjer ein det. 

 

Med kommunedirektøren sitt framlegg til budsjett og økonomiplan ser disposisjonsfondet slik ut 
gjennom økonomiplanperioden: 

  



Drift 

 

(Tabellen synar fordeling midlar fordelt til drift fordelt på dei ulike sektorane) 

 

Under fylgjer ein gjennomgang av budsjett og økonomiplan for drifta. Alle endringar frå 
økonomiplanen vedteke i juni er markert i gult. Alle tenester har fått tilført forventa løns- og 
prisvekst på 3,5 % og dette er markert i grønt. Endringar er kommentert nærare, og der det er aktuelt 
vert innspel som ikkje har blitt tatt med i budsjett og økonomiplanen også kommentert. 

  



Stab 

 

(Tabellen synar endringar for Staben i budsjett og økonomiplanen) 

 

Staben hadde ei samla løyving på 16.098.000,- i opphavleg budsjett 2025 og 17.243.000,- i endeleg 
budsjett 2025. Det er budsjettert med 16.379.000,- for 2026. Nedgangen skuldast i hovudsak 
budsjettekniske endringar der ansvar 150 har gått til sektor for Samfunns- og næringsutvikling og 
125.000,- i frikjøp til hovudtillitsvald har blitt flytta frå ansvar 100 til ansvar 180 då det har vore valt 
ny hovudtillitsvald i Fagforbundet. 

 

Vegutløysingsmidlane frå Tangenesvegen har vore handtert på ansvar 180, men då 2025 var siste 
året med vegutløysingsmidlar vert denne løyvinga tatt bort. Då ligg det så lite att på ansvar 180 og 
kommunedirektøren tilrår at en for enkelheitsskuld slår ansvaret saman med ansvar 100. 

 

Kommunedirektøren tilrår å permanent auke ramma på ansvar 130. Ved husleigefakturering brukar 
Solund kommune å splitte innbetalinga frå leigetakar mellom husleiga og dei kommunale avgiftene. 
Husleiga ligg på ansvar 130 og dei kommunale avgiftene ligg på ansvar 620. Dette har ikkje vore gjort 



for omsorgsbustadane, så leigeinntektene der har i mange år vore budsjettert for høgt. 
Kommunedirektøren ynskjer å rette dette frå 2026, og ein kan difor forvente 200.000,- mindre i 
leigeinntekter til neste år. 

 

I dag har tidlegare administrasjonssjef ein retrettstilling, noko han hadde rett på då han vart tilsett på 
åremål etter fylte 60 år. Denne fell bort i løpet av 2027 og det vert difor budsjettert med reduserte 
kostnadar i Staben i 2027 og 2028. 

 

I økonomiplanperioden var det også lagt inn ein føresetnad om innsparingar på ny kostnadsnøkkel i 
SyS-IKT. Den gamle kostnadsnøkkelen til SyS-IKT fordelte 50 % av utgiftene flatt, og 50 % etter 
folketal, samstundes som Sunnfjord kommune betalte flatt som om dei framleis var 4 kommunar. 
Alle ordningar med flate fordelingar av utgifter kjem små kommunar som Solund dårleg ut av. 
Kostnadsnøkkelen har vore revidert i år, og er vedteke for 2026 med 25 % flatt og 75 % etter folketal, 
og Sunnfjord skal betale det flate tilskotet som 1 kommune. Det er også slått fast som prinsipp at 
lisenskostnadar og liknande som kan fordelast etter faktisk bruk hos kommunane skal fordelast på 
den måten. Dette har i stor grad også vore gjeldande tidlegare. I sum gjer det føresetnaden om 
innsparing på 300.000 kjem til å bli nådd. 

 

Det har også kome innspel om båtruter i Solund kommune. Det er no fast busetnad på Tveranger 
igjen og innbyggjarane der ynskjer at den gamle stoppestaden på Nord-Solund ruta vert gjenopna. 
Det har også kome innspel frå bebuarane på Nautøy at det er ynskjeleg med ein rute der ein kjem seg 
til og frå Hardbakke for ærend utan at ein må vente heile dagen på Hardbakke for retur. I 
utgangspunktet er det fylkeskommunen som har ansvar for rutebåtane, men Skyss har signalisert et 
desse endringane vil krevje finansiering frå Solund kommune. For Tveranger er det kostnadsberekne 
til ein årleg meirkostnad på 186.560,- for 3 anløp i veka. Tilsvarande berekning er ikkje gjort for 
Nautøy, og ingen av innspela er innarbeida i kommunedirektøren sitt framlegg til budsjett og 
økonomiplan. 



 
Oppvekst og kultur 

 

(Tabellen synar endringar for Oppvekst og kultur  i budsjett og økonomiplanen) 

 

Oppvekst og kultur hadde ei samla løyving på 29.660.000,- i opphavleg budsjett 2025 og 31.771.000,- 
i endeleg budsjett 2025. Det er budsjettert med 31.350.000,- for 2026. Det vert gjort ein del 
demografitilpassingar i sektoren. Skulen gjennomfører eit allereie vedteke kutt på til saman 
1.275.000,- og det vert lagt inn eit nedtrekk i barnehagen på 500.000,- i 2026 og 250.000,- i 2027. 

 



Barnehagen vert kompensert for heilårsverknad av redusert foreldrebetaling vedteke av Stortinget i 
2024, og 40 % stilling som ungdomskoordinator som låg inne i vedteke økonomiplan trer i kraft på 
ansvar 220. 

 

Innanfor sektoren har det kome fleire budsjettinnspel som kommunedirektøren ikkje har funnet 
plass til i 2026. Det er ynskje om ein stillingsressurs til elevmiljøarbeid og ekstra vikarutgifter på 
skulen. Det har også kome innspel om midlar til kompetanseheving, mellom anna i barnehagen. Då 
det er vanleg drift gjennom dagen både på skulen og i barnehagen er det berre på plandagane og 
gjennom personalmøte på kveldstid ein får gjennomført felles opplæring og innføring av stort og 
smått. Særleg personalmøta på kveldstid medfører ekstrakostnadar, for barnehagen sin del på ca. 
5.000,- per møte. 

 

Kommunedirektøren ynskjer også å flagge ein særskilt problemstilling kring ramma til skulen. Ramma 
går opp med dei tilsett ein har i dag, men Solund kommune har ein høg grad av ufaglærte og 
nyutdanna lærarar kjem inn med mastergrad, og skal lønnast der etter. Solund kommune kjem difor 
til å få auka kostnader på skulen viss graden ufaglærte tilsette går ned. Kompetanse er sjølvsagt 
ynskjeleg, men medfører ein kostnad Solund kommune må være førebudd på å ta den dagen den 
kjem. 

  



Helse og omsorg 

 

(Tabellen synar endringar for Helse og omsorg i budsjett og økonomiplanen) 

 

Helse og omsorg hadde ei samla løyving på 35.015.000,- i opphavleg budsjett 2025 og 39.285.000,- i 
endeleg budsjett 2025. Det er budsjettert med 39.367.000,- for 2026. 

 

Utanfor Pleie og omsorg er det snakk om mindre justeringar. Basistilskotet til fastlegar er auka, og 
ansvaret for helsetenester verdt difor oppjustert noko. 2025 var også fyste året på lenge utan 
vakanse i psykologstillinga. Ein ser no at ramma der er noko lavt med heilårsdrift, og 
kommunedirektøren tilrår å styrke ramma. Det ligg framleis inne ein føresetnad om at ein sel 
tenester til andre kommunar, men dette har ein ikkje lukkast med i 2025. Kommunedirektøren 
ynskjer likevel ikkje å endre den føresetnaden per i dag. Det vert også gjort ein budsjetteknisk 
justering på ansvar 375 Reinhald. Tidlegare låg budsjettposten for innkjøp av forbruksmateriell til 
reinhald på ansvar 620, men kommunedirektøren tilrår å flytte løyvinga til ansvar 375 saman med 
oppgåva med å bestille inn reinhaldsutstyr. 

 

Ansvar 370 Pleie og omsorg er det største usikkerheitsmomentet i budsjettet for 2026. Stort sett 
heile auka frå opphaveleg til endeleg budsjett 2025 for Helse og omsorg ligg her, og er knytt til 



vikarutgifter. Solund kommune kjem truleg til å ende året med om lag 7.500.000,- i vikarutgifter. 
Men ein har i dag inne færre vikarar enn tidlegare på året, og ynskjer også ytterlegere å redusere 
kostnaden gjennom 2026. Kommunedirektøren budsjetterer difor med 3.952.000,- i vikarutgifter for 
2026, og ein føresetnad om ytterlegare reduksjon på 2.300.000,- i 2027. Det er eit ambisiøst, men 
ikkje uoppnåeleg mål, og kommunedirektøren kjem til å fylgje utviklinga nøye. Med tanke på drifta 
har nettopp vikarutgiftene i Pleie og omsorg vore den største utfordringa til Solund kommune dei 
siste årene. Samstundes er mangel på helsepersonell ein nasjonal utfordring som berre vil auke med 
ei aldrande befolkning. Gjennomsnittsalderen i Solund kommune er i 2025 7 år høgare enn i landet, 
og problemet kjem til å treffe Solund kommune med auke styrke dei komande åra.   



Samfunns- og næringsutvikling 

 

(Tabellen synar endringar for Samfunns- og næringsutvikling i budsjett og økonomiplanen) 

 

Samfunns- og næringsutvikling hadde ei samla løyving på 5.592.000,- i opphavleg budsjett 2025 og 
5.630.000,- i endeleg budsjett 2025. Det er budsjettert med 7.469.000,- for 2026. Auka skuldast i ein 
styrking av NAV og ein del budsjettekniske endringar. 

 

Det vert overført ein planressurs frå Samfunns- og næringsutvikling til Plan og tekniske tenester. 
Dette for å samle dei som arbeider med både overordna planer, reguleringsplanar og byggesaker i 
same sektor. Det vert også tilført 100.000,- til BUA for å dekke husleigekostnadar. Tidlegare hadde 
ein noko leigeinntekter frå lokale i BUA, men ein fast leigetakar har sagt opp, og det at ein lånar ut 
møtelokale til lag og organisasjonar gratis gjer at det ikkje kjem særleg mykje leigeinntekter. 

 



Mesteparten av endringane er knytt til ansvar 480 NAV Solund. Mangeårig NAV-leiar går av med 
pensjon i 2025. Ho har vore statleg tilsett og den statlege delen av NAV har dekka 62 % av 
driftskostnader, stram, og liknande. Den statlege delen av NAV kjem ikkje til tilsetje nokon i den 
stillinga som no er vakant, og har varsla at dei framover kan være med å finansiere 25 % av ein stilling 
og 25 % av driftskostnadane. NAV kontoret i Solund mister med det både ein stillingsressurs og 
dekning for store deler av driftskostnadane. 

 

Solund kommune hadde valet mellom då å gå inn i eit interkommunalt samarbeid eller styrke det 
lokale NAV-kontoret for å sikre vidare drift i Solund. Kommunedirektøren ynskjer å halde fram med 
NAV-kontor i Solund som i dag, og tilrår difor fleire grep for å sikre finansiering, bemanning og 
sikkerheita ved NAV-kontoret. Ressursar vert flytta frå ansvar 400 og 150 til ansvar 480 NAV Solund 
og eit nyoppretta ansvar 490 Flyktningtenesta. Ein samlokaliserer då også NAV og Flyktningtenesta 
for å skape eit sosialfagleg miljø og avhjelpe kvarandre. For å ivareta sikkerheita kjem også andre 
tilsette i sektor for Samfunns- og næringsutvikling til å sitte på Næringsbygget ved behov. Dei siste 3 
åra har Solund kommune også oppjustert sosialhjelpsbudsjettet kvart år, og kommunedirektøren 
tilrår difor å auke den løyvinga permanent. 

 

Som tidlegare år vert det budsjettert med heile integreringstilskotet på Flyktningtenesta, og vert det 
rom for det vert eventuelt overskytande avsett til fond. 

 

Det er også kome fleire innspel til sektoren som kommunedirektøren ikkje har funnet plass til i 
budsjett og økonomiplanen. Mellom anna til nye stillingar, konsulentutgifter til planarbeid, auka 
eigekapital til tilskotsøking med meir.  



Plan og tekniske tenester 

 

(Tabellen synar endringar for Plan og tekniske tenester i budsjett og økonomiplanen) 

 

Plan og tekniske tenester hadde ei samla løyving på 9.967.000,- i opphavleg budsjett 2025 og 
10.267.000,- i endeleg budsjett 2025. Det er budsjettert med 12.075.000,- for 2026. 

 

Ein del av auka skuldast budsjettekniske endringar der det er tilført tilsaman 1.150.000,- frå andre 
ansvar grunna overførte funksjonar. Det gjeld 1.000.000,- til planressurs som omtala under 
Samfunns- og næringsutvikling og 125.000,- til frikjøp hovudtillitsvald som omtalt under Stab. Det er 
også lagt inn eit tilsvarande frikjøp av hovudverneombod for å styrke vernetenesta. I tillegg vert det 
gjort nokre mindre interne justeringar i sektoren på bakgrunn av detaljbudsjetteringa. 

 

I tillegg er det to avtalar som går ut i 2026 som har vore veldig gode for Solund kommune, og som har 
vore med å finansiere drifta til Plan og tekniske tenester. For det fyste tek Kystverket over 
administrering av oljevernet. Det har ein avtale med totalsum på nesten 800.000,- der Solund 
kommune gjekk med 350.000,- i overskot i fjor. For det andre tek Vestland fylkeskommune over 
drifta av fylkesvegane i Ytre Sula når Ytre Steinsund bru opnar. Der har Solund kommune fått i 
overkant av 1.000.000,- i året, men det får berre 3 månaders verknad i 2026. 



 

Kommunedirektøren tilrår i fyste omgang å kompensere sektoren for bortfall av inntekter, men legg 
nokre føresetnader om tilpassing av drifta gjennom økonomiplanperioden. Det er mellom anna 
planlagt å ta feiartenesta med eigne ressursar og ein tilsett held på med etterutdanning for å bli feiar. 
Det vil gje reduserte kostnader til kjøp av tenester frå Masfjorden kommune som leverer tenesta i 
dag.  



Overordna løyvingar 

 

(Tabellen synar endringar i overordna løyvingar i budsjett og økonomiplanen) 

 

Dei overordna løyvingane var på til saman 2.200.000,- i opphavleg budsjett 2025 og 2.446.000,- i 
endeleg budsjett 2025. Det er budsjettert med 2.799.000,- for 2026. Den store endringa er at 
utbetaling av tilskot til Soknerådet for å vaske og male Hardbakke kyrkje ligg inne i 2026. I tillegg er 
løyvinga for beredskapsarbeid auka med 100.000,-. Vi har få faste kostnadar til beredskapsarbeid, 
men det kan kome kostnadar med øvingar, kurs, beredskapsplan med meir. Truleg vil 
beredskapskostnadane til Solund kommune auke med vesentleg meir enn 100.000,- dei komande 
åra, men dei kostnadane kjem ofte i samband med andre utgifter. Beredskap vert et omsyn som må 
tas på like linje med til dømes miljø, der ein gjer bevisste val ved innkjøp og investeringar for å sikre 
framtidig beredskapsevne. 

 



Investering 
Under fylgjer investeringane i budsjett og økonomiplanen. Endringane er merka i gult, og det er 
mange løyvingar som har vore flytta mellom åra og difor er merka med gult. I arbeidet med budsjett 
og økonomiplan har det vore særlege utfordringar med å planlegge kring kapasitet og likviditet, og 
det er difor ein del omkalfatringar i investeringsbudsjettet. 

 

Overførte løyvingar 

Etter årsavslutning vil enkelte løyvingar bli overført frå 2025 til 2026. Desse kan ein ikkje lese ut av 
tabellane under, og vil ikkje være endeleg avklara før årsrekneskapen er gjennomført. Men det vil 
truleg gjelde: 

- 200.000,- til områdeplan Hardbakke 
- 200.000,- til Gangveg Hardbakke / Sildevika – Steinsund 
- 459.000,- til Adresseprosjekt 
- 396.000,- til Veglys – utskifting til LED 
- 100.000,- til frontmontert kost traktor 
- 1.000.000,- på sjølvkostområda for vann og avlaup 
- 250.000,- til utvikling næringsareal 

Oversikten og tala er ikkje fullstendig, og vil som sagt ikkje bli fullstendig før årsrekneskapen er 
fullført. Kommunedirektøren kjem tilbake med eige sak om overføringa av løyvingar i 2026. 

 

Budsjett og økonomiplan

 



 

(Tabellen synar investeringar i budsjett og økonomiplanen) 

  



Prosjekt som ikkje er nemnt i tabellane 

Ein vedvarande utfordring i økonomiplanprosessane til Solund kommune har vore å få planlagt 
økonomien rundt prosjekt som er uklare både i pris og tidspunkt for gjennomføring. Under fylgjer ein 
tabell der kommunedirektøren summerer opp dei mest aktuelle av desse, og tankar kring 
finansieringa av dei: 

Flytting av ekspressbåtstopp Det er lagt inn planleggingskostnadar på 1.500.000,- i 
2026, men skal flyttinga realiserast vil ein få vesentleg 
høgare kostnadar knytt til infrastruktur. Dette kjem 
truleg ikkje før tidlegast i slutten av 
økonomiplanperioden, og ein vil då både ha store 
midlar å disposisjonsfond som kan nyttast og ein kan 
rekne med inntekter frå fylkeskommunen for daglege 
anløp. 

Nytt kommunehus Eit eventuelt prosjekt på Næringsbygget vil måtte 
finansierast av Næringsbygget AS. Solund kommune 
sine kostnadar vil være leigeutgifter. Vert nytt 
kommunehus realisert kan ein ta ut løyvingane til 
oppgradering av eksisterande kommunehus, og 
leigeinntektene vil være finansiert for 
økonomiplanperioden og vel så det. 

Veg til Kråkesundet Ein eventuell kostnad vil kome seint i 
økonomiplanperioden, men må då truleg settast opp 
mot andre prosjekt som flytting av ekspressbåtstopp. 

Nytt bustadfelt på Hardbakke Det vil truleg fyst bli aktuelt å realisere nye bustader. 
Det er framleis ledige tomter i Klubben og Storehaugen, 
og det ligg også inne fleire løyvingar til 
reguleringsarbeid som kan omfatte bustadområde. 

Nye kommunale bustader Bustadstiftinga har midlar som kan nyttast, heilt 
uavhengig av kva som vert framtidig organisering av 
den. 

Renseanlegg/høgdebasseng Hardbakke Går truleg ut, kjem tilbake til behova i hovudplan VA. 
Utbetringar Losna Ferjekai Er i utgangspunktet ein fylkeskommunal kostnad. Bør 

ha meir enn nok til å handtere eventuell 
medfinansiering frå fond, men fylkeskommunen har 
framleis ikkje kome med noko formell førespurnad. 

 


